Рәдиф Гаташ шигъриятендә мәхәббәт темасы
Мәхәббәт, бәхет темасы бүгенге көндә дә актуаль тема булып кала бирә. Шуңа күрә матур, гүзәл әсәрләргә бай, халык әйтемнәре белән бизәлгән язма тудырасым килде. Нәрсә соң ул лирика? Галим Фәрит Хатыйпов үзенең хезмәтендә аңа менә мондый аңлатма бирә: «Лирика – борынгы грекларның кыллы музыкаль уен коралы «лира» сүзеннән алынган. Алар җырларны шушы инструментка кушылып башкарганнар, лира музыка символы һәм, гомумән, поэтик иҗат, илһам символы булып киткән, матур әдәбиятта, термин буларак, хисләрне чагылдыручы әдәби төргә беркетелгән» [Хатыйпов Ф. Әдәбият теориясе. -Казан: Тат.кит. нәшр., 2000 - 173б.]

Рәдиф Гатауллинны "мәхәббәт шагыйре" дип йөртәләр. Бу очракта берәүләр аны мәхәббәт, интим хис дөньясына багып яшәүче шагыйрь итеп кенә күрергә тырышса, икенчеләр нәкъ шуның өчен яратты да.

Әйе, шагыйрь, мөлаем интим мәхәббәт лирикасы тудырып, татар укучысының иң нечкә хисләрен кузгатып җибәрде. Аның "Ничә тапкыр инде йөрәк мине...", "Айны тапшырдылар", "Янган йөрәк, сузылган кул..." кебек шигырьләре һәм "мәхәббәтнамә" циклы мәхәббәт лирикасында иң бөек үрләрдән санала.

Рәдиф Гатауллин, гомумән, зур шигъри мәктәп үткән, бөтендөнья классикасын тирәнтен белгән шагыйрь. Әдип серле дә, тылсымлы да, моңсу да, сагышлы да, дәртле дә, ялкынлы да сөю хисенә мәдхия җырлый. Аның иҗатында бөек мәхәббәт парлары еш искә алына. Шагыйрь аеруча Ләйлә- Мәҗнүн образларына туктала. «Җиде төн» шигырендә лирик герой мәхәббәт утында яна. Күңелендә туган олы хисләр белән ул үзен Мәҗнүнгә тиңли. Тирән мәхәббәтен Ләйлә-Мәҗнүн мәхәббәтенә тиңләү – Гаташ шигърияте өчен гадәти күренеш.
Шагыйрьнең тагы бер үзенчәлеге итеп, аның Шәрыкъ классикасы традицияләрен татар поэзиясенә кайтаруын күрсәтү кирәк. "Газәл" исемле шигырьдә, лирик герой үзенең юксынуын белдерә. Бу хис шулкадәр гүзәл күрсәтелә ки, әйтерсең аңардан көнчыгыш шигърияте исе саркыла. Сөйгәненнән хәбәр көтеп Кандалый да иҗатында сәба җиленә мөрәҗәгать иткән иде. Рәдиф Гаташ иҗатында да моны күзәтергә була.

Сәба җиле белән килсен сәлам булып хушбуй исе,

Мин янам... анда түзәр әмәлем юктыр, кайда син?

                                                                                   ("Газәл")

Икенче бер газәлгә тукталсак, бер үзенчәлекле якны билгеләп китәргә була. Газәл, белгәнебезчә, ике юллык строфалардан гыйбарәт, һәр икенче юл Р.Гаташ иҗатында кабатлаулар белән сугарылган.

Хуш түгел, тормыш түгел, булмыш түгел, язмыш түгел – болар
газәлгә үзенчә тагын да ямь өстәп җибәрә. Бүгенге чорда, бүгенге
йөрәкләрдә яңарган иске мәхәббәт поэзиянең бүгенге вәкиле Рәдиф
Гатауллин шигырьләрендә аерата яңа көч, яңа талпыныш белән яңгырый
алган икән, бу – шагыйрьнең иҗади бәхете.

Рәдиф Гатауллинны укыгач, тормыш мәгънәлерәк, ямьлерәк булып китә, дөньяда яшисе килә. Р. Гаташ иҗаты турында әйткән Зөлфәтнең фикерләрен язмыйча мөмктн түгел. «Әгәр чынлап та әдәбиятта «Мәхәббәтнең Мәҗнүн премиясе» булдырылса һәм ул Гатауллин Рәдифкә бирелер иде. Мәхәббәткә - мәрхәмәт! Исемле премиягә шагыйрь Рәдиф Гатауллин кандитатурасы тәкъдим ителсә, мин аны яклап чыгыш ясаудан тыелып кала алмас идем» [Ратауллин Р.К. Мәхәббәткә - мәрхәмәт!.. Шигырьләр, җырлар, поэмалар. Зөлфәт кереш сүзе. – Казан: Тат.кит.нәшр., 1987. Б.-5]. Минемчә, романтик рухтагы мәхәббәт шигырьләренең бүгенге укучы күңелендә тирән урнашуы теләсә нинди премиядән дә өстенрәктер.

Лирик шигырьләр укучыда матурлыкка мәхәббәт, ярата, сөя белү хисләре тәрбияли. Бигрәк тә, лирик шигырь аша күңел дөньясыннан чыккан якты хисләр, бүгенге төрле төсле «тасмалар» белән чуарланган тормышны караңгы төсләрдән арындыра.  Хәзерге яшьләргә тормышта юл күрсәтергә, бер-берләренә карата хөрмәт хисләре  тәрбияләргә  кирәк.

Бүгенге  тормыш күзлегеннән чыгып караганда, күп шагыйрьләр иҗатында урын алган хатын-кызның бәхеткә хокукы темасына да игътибарны юнәлтәсе килә. Бәхетле булыр өчен, әйбәт мөнәсәбәт тә, яхшы җәмгыять тә кирәк. Бәхетле кешеләр булган ил үзе дә бәхетле, ә бәхетле илдә бәхетле балалар туа. Яшь буынны тәрбияләүдә лирик әсәрләр аеруча зур роль уйный. Укучылар бер үк вакытта мәхәббәт хисләре белән танышалар, башка күп кенә мәсьәләләргә дә тукталалар. Алар әдәби  әсәрләр аша көчле, тәвәккәл, сабыр, бер-берләренә ихтирамлы булырга өйрәнәләр. Матур гаилә төзүгә корылган әсәрләр белән танышалар. Һәр кеше тигез матур төзүгә хокуклы. Ә укучыларны моңа яшьтән әзерләргә кирәк. Укучылар күңеленә барысына да әдәби әсәр аркылы “көйләп” салырга кирәк. Матур тигез тормыш “гөлдәй чәчәк атып”, “былбылдай җырлап” торганда гына уңышларга ирешергә була. Мәхәббәт кешене кеше итә.

